
Kinguaassiutitigut atornerluisimasut pineqaatissinneqarnerannut atatillugu, kinguaassiutitigut 
atornerlueqqinnissaq pinngitsoorniarlugu katsorsarneqartalernissaat siunertaralugu nunatsinni 
pinerluttulerinermut inatsisip allannguutissaanik saqqummiussisoqarsinnaaqqullugu Naalagaaf-
feqatigiinnermi oqartussaasut saaffigineqarnissaannik Naalakkersuisut peqquneqarnissaannik 
Inatsisartut aalajangiiffigisassaattut siunnersuut. 
(Inatsisartuni ilaasortaq Stine Egede, Inuit Ataqatigiit) 

 
Siumup pingaartilluinnarpaa inuiaat inatsisitigut illersugaanerisa qulakkeersimajuarnissaa. 
Taamaattumik Siumup eqqartuussiveqarnerup pitsanngorsarneqartuarnissaanut sulinermut 
peqataassaaq peqataajuassallunilu. 
 
Kalaallit Nunaanni Eqqartuussisarnermi aammalu Pinerluttulerinermi Inatsit 1. januar 2010 
aallarnerfigalugu atuutilersinneqarput Eqqartuussiveqarneq Pillugu Ataatsimiititaliarsuup 
ukiorpaalunni suliaqareernerata kingunerisaanik. 
 
Inatsisinik atuutsitsinermut oqartussaaffik ilisimasatsituut Naalagaaffiup ataani suli inissisimavoq, 
taamaattumillu suliassanut taakkununnga tunngatillugu allannguinissanik imaluunniit 
siunnersuutinik nutaanik siunertaqartoqartillugu Naalagaaffeqatigiinnermi Oqartussaasut 
saaffigineqartarput suliakkerneqartarlutillu. 
 
Siumup pingaartippaa nunatsinni innuttaasut kikkuugaluartulluunniit toqqissisimasumik 
avatangiiseqarlutik inooqataanissaat. 
 
Nassuerutissaavorlu aamma inuiaat ulluinnarni ajornartorsiutitta annerpaartaasa ilagigaat 
kinguaasiutitigut inoqatinut atornerluinerujussuaq. Tamanna annernarpoq akuersaarneqarsin-
naanngilluinnarlunilu. 
 
Ajornartorsiutip taassuma akiorniarneranut suliniutit pitsaasut ingerlaannartariaqarput 
nukittorsartuarlugillu. 
 
Pissutsilli piviusut amerlasuutigut takutittarpaat aamma kinguaasiutitigut atornerluisuusut 
pineqaatissinneqareernerminni atornerluineq aqqusaaqqittaraat. Tamanna soorunami inuiaat 
toqqissisimanerannut akornutaalluinnartoq Siumumi isumaqarpugut. 
 
Tamannalu sukannernerusumik iliuuseqarfigineqarsinnaaqqullugu Stine Egede Inuit Ataqatigiin-
neersoq siunnersuuteqarpoq kinguaassiutitigut atornerluisimasut pineqaatissineqarnerannut 
atatillugu, kinguaassiuutitigut atornerlueqqinnissaq pinngitsoorniarlugu katsorsarneqartaler-
tariaqartut. 
 
Tamanna Siumumi tunngaviatigut tapersersornartipparput, aammali Naalakkersuisut 
sunniuteqarluartumik katsorsaasarnissap timitalerneqarnissaanik oqariartuutaat, tassalu 

eqqartuunneqarsimasup katsorsartinnissamut peqataanissaanut piumassuseqarluinnarnissaa 
pingaaruteqarluinnartuuneranik oqariartuutaat nalilersuinissatsinni qitiutillutigu. 
 
Siumumut pingaaruteqarpoq pineqaatissinneqarsimasut pineqartut eqqarsaatigalugit 
inuiaqatiginnut akuulersinneqaqqinnissaat pitsaanerpaaq anguniarlugu sulineq qulakkiissallugu. 
 
Taamaammat maannamut katsorsaanissanut neqeroorutaasartut amerlasuutigut pitsaasuusartut 
suli nukittorsartuarnissaannik siunertaqarluni sulineq Siumumi orniginartipparput, taamaammallu 
Naalakkersuisut allannguutissatut siunnersuutaat isumaqatigisinnaallutigu Siumumi 
isumaqarpugut, siunnersuuteqartulli siunnersuuteqarnermigut anguniagaa annertuutigut 
qanillattorneqarsinnaanera qulakkeerneqarsinnaappat. 
 
Taamatut oqariarluta Siumumiit pingaartilluinnarparput inuit kinguaassiuutitigut atornerluisimasut 
inuiaqatigiinnut pitsaanerusumik akuulerseqqinnissaat  anguniarlugu suliuassasugut, ilaatigut 
aamma Naalakkersuisut kinguaassiuutitigut atornerluisarneq akiorniarlugu nuna tamakkerlugu 
periusissiaanni anguniarneqartut tapertarilluarnerisigut. 
 
Suliap massumap Inatsisinut ataatsimiititalimi suliareqqinneqarnissaa innersuussutigalugu 
Siumumiit taamatut oqaaseqarpugut. 

 
Anders Olsen, Siumut. 
 
 
 
 
 
 
 
 
 


